
Mikudagin kom 
grein á Portalin, 
um grindadrápið 
í Vági mikudagin. 
Hetta er suverent 
mest lisna greinin 
á Portalinum nakr­
antíð. Tá Sosialurin 
fór til prentingar í 
dag, var hon lisin 
omanfyri 50.000 
ferðir og oman fyri 
1200 fólk høvdu 
viðmerkt. Við 
øðrum orðum hava 
fleiri lisið greinina, 
enn tað eru føroy­
ingar í Føroyum. 
Mest lisna greinin 
f r a m m a n u n d ­
an var um eina 
ferðsluvanlukku, 
henda greinin varð 
lisin stívliga 30.000 
ferðir.

Grind er sum 
heild nakað, sum 
hevur áhuga mill­
um brúkararnar 
av Portalinum. Sjey 
av teimum 12 mest 
lisnu greinunum á Portali­
num fyrrapartin í dag vóru 
um grind. Men fólk lesa ikki 
einans um grind og grind­
adráp. Á Portalinum verður 
eisini dúgliga kjakast um 

evni, tí níggju av teimum 12 
mest viðmerktu greinunum 
fyrrapartin í dag vóru um 
grind.

Nógv tær flestu við­
merkingarnar eru frá út­

lendingum, sum finnast at 
føroyska grindadrápinum. 
Men eisini fleiri føroyingar 
eru ónøgdir við, at myndir 
av grindadrápi verða lagdar 
á netið.

Sambært løglistanum í ólavsøku­
røðu løgmans, so hevur landsstýrið í 
umbúna at broyta lógina um alment 
innlit. – Nei, landsstýrið ætlar ikki, 
at fjølmiðlarnir skulu hava lættari 
atgongd til avgerðartilgongdir í 
landsumsitingini, men landsstýrið 
ætlar at skerpa lógina soleiðis, at 
fjølmiðlarnir verða avmarkaðir 
meira í sínum virki.

Landsstýrimaðurin í innlendis­
málum upplýsti í útvarpinum, at 
hetta var eitt ynski frá umsitingini 
at broyta lógina soleðis, at tað ikki 
verður møguligt hjá fjølmiðlum at 
fáa innlit í setanarviðurskifti hjá 
einstaklingum, sum starvast hjá tí 
almenna.

Bara tað, at tað er umsitingin, 

sum ynskir hetta, er ein ávaring í 
sjálvum sær. Og tað er als eingin 
lætti hjá fjølmiðlunum, at Kári P. 
Højgaard ikki væntar, at broytingin 
fer at forða fjølmiðlum í sínum ar­
beiði. Hvat ger Kára P. Højgaard før­
an fyri at meta um tað?

Heldur enn at skerpa lógina um 
alment innlit, so eigur landsstýrið 
at víðka lógina, so hon fevnir um 
enn fleiri viðurskifti. Sosialurin 
hevur seinastu vikurnar roynt at 
fingið innlit í búroknskapir hjá fel­
øgum, sum løgmaður hevur varðað 
av. Hetta eru feløg, sum – hóast løg­
maður hevur noktað fyri tí – hava 
givið landskassanum tap og øðrum 
við.

Lógin um alment innlit hevur 

forðað Sosialinum at fáa innlit í 
hesi viðurskifti. Um støðan ikki var 
tann, at eitt av hesum feløgum hjá 
løgmanni hevði givið Sosialinum 
eitt tap upp á góðar 100.000 krónur, 
so var sannleikin ikki komin fram. 
So høvdu fólk hildið, at tað pass­
aði sum løgmaður segði við Vág­
aportalin 30. mai og við Sosialin 
1. juni, at í øllum førum TAKS ikki 
hevur mist pengar av hansara vinn­
uvirksemi.

Talan er í hesum føri um virk­
semið, sum verður endaliga avgreitt 
í Føroya Skiftirætti, meðan Kaj Leo 
Johannesen er Føroya Løgmaður.

Vit vóna sjálvsagt, at løgtingi 
ikki fremur hesa ætlaðu broyting 
hjá landsstýrinum, men heldur 

víðkar lógina. Vit undrast eisini á, at 
búroknskapir – uppgerðir hjá parta­
feløgum, sum eru farin á húsagang – 
ikki eru almennir, tá ársroknskapir 

annars eru almennir.
Og nú tá landsstýrið er farið í 

holt við mál sum hava við gjøgnum­
skygni at gera, so hevði tað sømt seg, 
at løgmaður og øll landsstýrisfólk 
gjørdu alment kunnugt øll síni 
áhugamál so sum partabrøv, nevnd­
arsessir o. a., tey hava røkt. Tað hev­
ur stóran týdning, at fólkið kann 
hava álit á politikarum – og at øll 
slík viðurskifti kring politikarar 
eru púra opin, so tey ikki skapa trú­
virðistrupulleikar, so sum aktuella 
málið um løgmann er dømi um.

Almannakunngerið heldur 
øll áhugamál hjá politikarum

Í VikuBlaðnum, sum 
kom í hvørt hús 
mánakvøldið, hevði 
Eiðis Kommuna eina 
heilsan til teirra, sum 
fara á regatta hetta 
vikuskiftið.

Hóast lýsingin 
var frá Eiðis Komm­
unu, ið sum kunn­
ugt røkkur suður til 
Svínáir, so høvdu tey 
á VikuBlaðnum sett eina 
mynd av Oyrarbakka og 
Oyri, í staðin.

Men í blaðnum í dag 

hevur Sosialurin bøtt um 
skaðan og sett mynd av Eiði 
í lýsingina hjá Eiðis komm­
unu...

Víðkið lóg um alment innlit

Skeiv mynd

Løgmansskrivstoan søkir 
nú eftir aðalstjórum til 
Vinnumálaráðið og Fíggj­
armálaráðið.  Aðalstjórin 
er ovasti ráðgevi hjá lands­
stýrismanninum og hevur 
eitt nú ábyrgdina av dagligu 
leiðsluni, menningini og 
rakstrinum av stjórnarráð­
num.  

Stór krøv eru til 
førleikarnar hjá aðalstjór­
unum. Talan er um kandi­
datútbúgving frá lærdum 
háskúla, týðandi leiðslu­
royndir, góðar leiðsluførlei­
kar og góðar samskiftisfør­

leikar.   Umsóknarfreistin 
er 3. september. Løgmaður 
setur størvini í samráð við 
avvarðandi landsstýris­
mann.  Størvini verða sett 
frá 1. desember 2012 ella 
eftir nærri avtalu.

Lýsa nú eftir 
aðalstjórum


